
vaillance d’Hercule : mais ceux qui en parlent vray-ſemblablement,
diſent que par ce Gerion ſe doiuent entendre trois
Freres, qui viuoient enſemble dans vne ſi bonne intelligence
qu’ils ne ſembloient eſtre qu’vne ſeule perſonne.




Concorde militaire.


ELle eſt armée en Pallas, tenant de la main droite
vne Lance, & de la gauche pluſieurs Serpens,
pour monſtrer par là, qu’elle eſt touſiours preſte 
de ſe deffendre ſoy-meſme par les armes, & à nuire
aux autres par le venin que la colere produit.

Cette meſme Concorde ſe void encore repreſentée dans
vne Medaille de l’Empereur Nerua, par vne Femme qui de la
main droite tient vne pointe de Nauire, ſur qui ſe void
vne Enſeigne militaire, au milieu de laquelle on peut remarquer
le Hyeroglife de la Foy, à ſçauoir deux mains qui s’entretiennent,
auecque ces mots, Concordia exercituum.

I’obmets qu’en vne autre Medaille, elle eſt peinte aſſiſe &
tenant deux Cornes d’Abondance, pour ſignifier que le repos
eſt vn des principaux effets de la Concorde, & qu’elle-meſme
conſerue les Royaumes en les comblant de toutes ſortes de 
biens, comme au contraire
M. de Malher.



  La Diſcorde aux crains de couleuure

Peſte fatale aux Potentats,

Ne finit ſes tragiques œuures

Que par la perte des Eſtats.

  D’elle naſquit la frenaiſie

De la Grece contre l’Aſie,

Et d’elle prirent le flambeau

Dont ils deſolerent leurs terres

Ces deux Freres, de qui les guerres

Durerent iuſques au tombeau.

